
  Ogen : Kuan-kuanen 3:19-20 

 
  

Kepentaren Tuhan njadiken doni 



 

 Firman bahasa Junanina Logos ertina sabda ntah buah 
pikiren  si ituriken arah perkataan. E maka kata Logos sejajar ras 
kata Sophia e me hikmat/kepentaren. Alu bage jelas man banta 
asum Dibata nepa langit ras doni alu KataNa (firman) rikut erdahin 
i je kepentarenNa. E maka Salomo pe naksikensa maka Tuhan 
njadiken doni enda alu kepentarenNa. Teridah maka lit i je 
kiniraturen ras keterkaiten sada tinepa ras sidebanna. itamakenNa 
langit i bas inganNa, maler lau belin janah embun si mereken udan 
ku doni enda. 
 Si tuhuna Dibata nepa langit ras doni enda alu mehuli. Enda 
sada anugerah si mbelin, si leben isediakenNa ope nepa manusia. 
Gelah uga? Gelah asum manusia lit i bas doni enda, maka nggo 
banci inikmatina kiniulin doni enda. E maka si tuhuna adi bage 
ulina doni si itepa Dibata man manusia, nggo searusna manusia 
njagai kiniulin doni enda. Sabap doni enda nikapken kerinana 
siniperluken manusia. Arusna selaku tempas Dibata, manusia pe 
ngaloken kepentaren si rehna i bas Dibata nari. E maka manusia 
banci njagai doni enda alu kepentarenna labo encedaisa alu 
kepentarenna e.  
 Krisis lingkungen si terjadi si tuhuna erkiteken proses alam 
e jine ras akibat ulah manusia. Tapi secara persentasena, lalan 
manusia si erbansa ceda lingkungen enda. Arusna kin kita manusia 
jadi perawat doni enda si enggo ipercayaken Tuhan man banta. 
Sibenaken arah si kitik nari ku si mbelinna. Mulai arah buang 
sampah ku inganna, engkurangi penggunaan plastik gelah 
pencemaren doni enda banci reh kurangna. Data i bas  Making 
Oceans Plastic Free (2017) teridah maka rata-rata 182,7 miliar 
kantong plastik si ipake i Indonesia teptep tahunna. Arah dari e, 
bobot total sampah kantong plastik i Indonesia seh 1.278.900 ton 
per tahunna.  Mari sijaga, sirawat  ras si warisken doni enda man 
anak kemputa i bas masa si reh! Situhuna perbahanennta si mehuli 
man doni enda em jadi puji-pujinta man Tuhan si nepa kita.  
Tinepa Dibata e turang ras seninanta
  



 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 


